ПРЕДЛОГ 

Врз основа на член 68 став 2 од Уставот на Република Македонија, Собранието на Република Македонија, на седницата одржана на _________________ година, донесе 

Р Е З О Л У Ц И Ј А 

за почитување на основните слободи и права на човекот и граѓанинот утврдени со Уставот на Република Македонија и гарантирани со меѓународното право
Повикувајќи се на основните слободи и права на човекот и граѓанинот гарантирани со Универзалната декларација за човековите права на Организацијата на Обединетите нации, Европската конвенција за заштита на основните слободи и права на човекот и граѓанинот на Советот на Европа, меѓународното право и утврдени со Уставот на Република Македонија,

Поаѓајќи од определбата на граѓаните на Република Македонија на Референдумот од 8 септември 1991 година, да ја конституираат Република Македонија како самостојна, суверена држава, со намера да се воспостави и зацврсти владеењето на правото, да се гарантираат човековите права и граѓанските слободи, да се обезбеди мир и соживот, социјална правда, економска благосостојба и напредок на личниот и заедничкиот живот,

Потврдувајќи ја улогата на Република Македонија во унапредувањето на односите меѓу заедниците и дадените гаранции за кривична одговорност при повреда на рамноправноста на граѓаните врз основа на разлика на политичкото и верското уверување, смеќавање на свикување или одржување мирен јавен собир, разгорување на национална, расна и верска омраза, раздор или нетрпеливост, како и гаранциите за ефективна заштита по било кој основ од дискриминација и од било какво поттикнување на дискриминација,

Имајќи ги предвид гаранциите од Република Македонија за слободата на уверувањето, совеста, мислата и јавното изразување на мислата, гарантирањето на слободата на говорот, јавниот настап, како и правото мирно да се собираат и да изразуваат јавен протест без претходно пријавување и без посебна дозвола, 


 Имајќи ги предвид изнесените ставови и донесените заклучоци на VIII-та седница на Постојаната анкетна комисија за заштита на слободите и правата на граѓанинот на Собранието на Република Македонија, а во врска со претставките на граѓаните на Република Македонија за случувањата на 28 март 2009 година на Плоштадот Македонија во Скопје,


Искажувајќи ја својата цврста определеност да се исполни обврската која произлегува од Уставот и од меѓународните документи кои се однесуваат на човековите права, а со цел да се потврди дека граѓаните пред Уставот и законите се еднакви, а слободно е се што со Устав и закон не е забрането,

Собранието на Република Македонија
1. Ја потврдува својата цврста решеност да ги преземе сите потребни законски и политички чекори и активности неопходни за непречено уживање, унапредување и остварување на слободите и правата на сите граѓани на Република Македонија без разлика на нивното уверување, верска определба или припадност кон било која заедница.

2. Недвосмислено ја осудува повредата на членовите 16 и 21 од Уставот на Република Македонија со кои на граѓаните им се гарантира слободата на уверувањето, совеста, мислата и јавното изразување на мислата. Исто така им се гарантира слободата на говорот, јавниот настап, јавното информирање, правото мирно да се собираат и да изразуваат јавен протест без претходно пријавување и без посебна дозвола. 

3. Недвосмислено го осудува говорот на омраза и поттикнувањето и разгорување на национална и верска омраза, како и секое повикување на дискриминација по било кој основ.

4. Ја повикува Владата на Република Македонија и надлежните институции да ги искористат своите уставни и законски надлежности со цел утврдување на одговорност на секој кој смеќаваше во свикување и/или одржување мирен јавен собир, но и ја поттикнува во иднина превентивно да дејствува.

5. Ги поттикнува сите здруженија на граѓани да преземаат активности со цел развивање на свест кај граѓаните за нивните слободи и права, како и правото на слободата на говорот, јавниот настап и правото мирно да се собираат и да изразуваат јавен протест.

6. Оваа резолуција ќе се достави до Претседателот на Република Македонија и Владата на Република Македонија.
7. Оваа резолуција ќе се објави во “Службен весник на Република Македонија”.      

